
Կարգապահական գործ թիվ ԿԳ-18052 
 

Հայաստանի Հանրապետության փաստաբանների պալատի խորհրդի 
2018 թվականի նոյեմբերի 12-ի թիվ 275-րդ ԿԳ նիստի 

 
Ո Ր Ո Շ ՈՒ Մ  ԹԻՎ ԿԳ/212-Ա 

 
ՓԱՍՏԱԲԱՆ ԱՆԱՀԻՏ ՍԱՂԱԹԵԼՅԱՆԻՆ ԿԱՐԳԱՊԱՀԱԿԱՆ 

ՊԱՏԱՍԽԱՆԱՏՎՈՒԹՅԱՆ ԵՆԹԱՐԿԵԼՈՒ ՀԱՐՑԸ ՔՆՆԱՐԿԵԼՈՒ ՄԱՍԻՆ 
 

Հայաստանի Հանրապետության փաստաբանների պալատի (այսուհետ նաև` 
Պալատ) խորհուրդը (այսուհետ նաև` Խորհուրդ), նիստը նախագահող` Հրանտ 
Անանյանի, Խորհրդի անդամներ՝ Տիգրան Խուրշուդյանի, Կարապետ Աղաջանյանի, 
Կարեն Սարդարյանի, Սեդրակ Ասատրյանի, Սիմոն Բաբայանի, Նելլի Հարությունյանի 

քարտուղարությամբ` Նոննա Համբարձումյանի, 
քննության առնելով փաստաբան Անահիտ Սաղաթելյանին  (արտոնագիր թիվ 

656) կարգապահական պատասխանատվության ենթարկելու վերաբերյալ հարցը, 
 

Պ Ա Ր Զ Ե Ց` 
  
1. Կարգապահական վարույթ հարուցելու առիթը և հիմքը.  
Քաղաքացիներ Ռուզաննա Ասատրյանը և Արթուր Փեթակչյանը 

(այսուհետ նաև՝ Դիմող կամ Դիմողներ) դիմելով Պալատ՝ հայտնել են, որ 
Ռուզաննա Ասատրյանը հանդիսանալով Արթուր Փեթակչյանի մայրը, որդու 
պաշտպանությունը թիվ 16852617 քրեական գործով նախաքննության փուլում 
իրականացնելու համար 08.12.2017թ. և 14.12.2017թ. իրավաբանական 
ծառայություններ մատուցելու վերաբերյալ պայմանագրեր է կնքել փաստաբան 
Անահիտ Սաղաթելյանի (այսուհետ նաև՝ Պատասխանող)  հետ, որի համար վճարվել 
է ընդհանուր 400.000 ՀՀ դրամ: 

Դիմողները նաև հայտնել են, որ փաստաբան Անահիտ Սաղաթելյանն Արթուր 
Փեթակչյանի մասնակցությամբ քրեական գործով հրավիրված թվով 4 
առերեսումներից ներկայացել է միայն մեկին, այն էլ ուշացումով, Արթուր Փեթակչյանի 
պաշտպանությունն իրականացնելու համար վերջինիս հետ փաստաբանը չի քննարկել 
մարտավարությունը, իսկ այցելել է կալանավայր՝միայն պաշտպանությունը ստանձնելու 
համար համապատասխան լիազորագիր ստորագրելու կապակցությամբ: 

Ըստ Դիմողների՝ Արթուր Փեթակչյանը, դժգոհ լինելով փաստաբանի 
պարտականությունների կատարումից, 26.01.2018թ. հրաժարվել է վերջինիս 
ծառայություններից, ինչպես նաև խնդրել են լուծել այդ կապակցությամբ կնքված 
պայմանագրերը և վերադարձնել վճարված գումարները, սակայն Անահիտ 
Սաղաթելյանի կողմից այդ գումարները չեն վերադարձվել: 

2. Կարգապահական վարույթ հարուցելու մասին որոշումը.  
ՀՀ փաստաբանների պալատի նախագահի 05.03.2018թ. թիվ 110-Ա/ԿԳ-18052 

որոշմամբ փաստաբան Անահիտ Սաղաթելյանի (արտոնագիր թիվ  
656) նկատմամբ հարուցվել է կարգապահական վարույթ՝ «Փաստաբանության մասին» 
ՀՀ օրենքի (այսուհետ նաև՝ Օրենք) 19-րդ հոդվածի 1-ին և 2-րդ կետերի, ինչպես նաև 
Պալատի ընդհանուր ժողովի կողմից 11.02.2012թ. թիվ 1/4-Լ որոշմամբ հաստատված 
Փաստաբանի վարքագծի կանոնագրքի (այսուհետ նաև՝ Կանոնագիրք) 2.7.2, 3.1.8, 
3.5.5 և 3.8.5 (1)  ենթակետերի պահանջների խախտման հատկանիշներով : 

12.03.2018թ. կարգապահական գործը հանձնվել է նախապատրաստող անձ 
Հունան Բաբայանի: 

 
3. Դիմողի և Պատասխանողի համառոտ բացատրությունները, վկաների 

ցուցմունքները. 
 
3.1. Դիմողի համառոտ բացատրությունը. 
Դիմող Ռուզաննա Ասատրյանը կարգապահագան գործի նախապատրաստման 

ընթացքում տվել է բացատրություն, որով ըստ էության հաստատել է Դիմումում նշված 
հանգամանքները։ 

Ռուզաննա Ասատրյանը հայտնել է, որ Ա.Սաղաթելյանը թեև արդյունքում 
մասնակցել է 4 առերեսումների, սակայն բոլոր դեպքերում այդ գործողություններին 
ներկայացել է առնվազն 2 ժամ ուշացումով, այն էլ՝ իր և իր տղայի բազմաթիվ 
զանգերից ու հորդորներից հետո: 

Դիմողը նշել է նաև, որ 26.01.2018թ. իր տղան  քննիչի մոտ գրավոր 
հայտարարել է, որ հրաժարվում է Ա.Սաղաթելյանի ծառայություններից: Հենց այդ նույն 
օրն էլ ինքն ու իր տղան  Ա․ Սաղաթելյանից պահանջել են դադարեցնել իրենց 
պայմանագիրը և վերադարձնել չկատարված աշխատանքի գումարը: Գումարի 50 
տոկոսը վերադարձնելն ինքն է  առաջարկել, չնայած, որ Ա.Սաղաթելյանը ընդամենը 
15-20 օր ժամանակով է մասնակցել նախաքննությանը, այն էլ՝ ոչ պատշաճ որակով։ 
Իսկ եթե Ա․ Սաղաթելյանը նկատի ունի գրավոր պահանջ ներկայացնելուն, ապա՝ ինքը 
իրավաբան չէ և չէր կարող նման գրավոր պահանջներ ձևակերպել։ 

Խորհրդի նիստին ներկայացել են Ռուզաննա Ասատրյանը և Արթուր 
Փեթակչյանը։ Արթուր Փեթակչյանը հայտնել է, որ Անահիտ Սաղաթելյանը ուշացմամբ 
մասնակցել է չորս առերեսման, որոնք տեղի են ունեցել մեկ օրվա ընթացքում: 
Առերեսումների ընթացքում փաստաբան Անահիտ Սաղաթելյանն ի օգուտ Դիմողի 
հարցեր է տվել առերեսման մասնակցող մյուս կողմին։ Դիմողը նաև նշել է, որ 
հրաժարվել է Անահիտ Սաղաթելյանից, քանի որ վերջինս չի մասնակցել քննիչի հետ 
հանդիպումներին՝ պատճառաբանելով, որ քննչական մարմնից ծանուցում չի ստացել, 
որից հետո քննիչը կազմել է ծանուցումը և հանձնել Դիմողին՝ փաստաբան Անահիտ 
Սաղաթելյանին հանձնելու համար։ Ծանուցումը Դիմողի կողմից առձեռն ստանալուց 
հետո՝ հաջորդ օրը գնացել է քննիչի մոտ, որից հետո Դիմողը հրաժարվել է 
փաստաբան Անահիտ Սաղաթելյանի ծառայություններից։ Դիմողը հայտնել է նաև, որ 
Անահիտ Սաղաթելյանը միջնորդություն է գրել խափանման միջոցը վերացնելու 
համար։ 

Դիմող Ռուզաննա Ասատրյանը նաև նշել է, որ պայմանագրի լուծման հետ 

կապված մի քանի անգամ դիմել է Անահիտ Սաղաթելյանին։ 
 
3.2.  Պատասխանողի համառոտ բացատրությունները. 
Պատասխանողը տվել է բացատրություն այն մասին, որ ամբողջությամբ 

առարկում է իրեն հասցեագրված մեղադրանքների դեմ: Նա նշել է, որ Արթուր 
Փեթակչյանի, վերաբերյալ քրեական գործով պաշտպանություն իրականացնելու 
խնդրանքով իրեն է դիմել քաղաքացի Ռուզաննա Ասատրյանը: 

Ռուզաննա Ասատրյանի հետ քննարկվել է Իրավաբանական ծառայություններ 
մատուցելու հետ կապված պայմանները: Ռ․Ասատրյանը համաձայնել է պայմաններին, 
որից հետո կնքվել է գրավոր պայմանագիր երկու օրինակից՝ հաստատված 
ստորագրություններով: Պայմանագրի մեկ օրինակը հանձնվել է  Ռ․ Ասատրյանին: 

Պատասխանողը հայտնել է, որ ներկա պահին կողմերի միջև պայմանագրով 
նախատեսված բոլոր փոխադարձ պարտավորությունները չեն ավարտվել, 
մասնավորապես չեն հաշվարկվել ու չեն փոխհատուցվել պայմանագրի 8-րդ կետով 
նախատեսված ծախսերը, հանձնման-ընդունման ակտ չի ստորագրվել, ինչպես նաև 
պայմանագիրը վաղաժամ լուծելու պահանջ Ռ․Ասատրյանը չի ներկայացրել: Այդ 
կապակցությամբ Ասատրյանը գրավոր ծանուցվել է։ 

Պատասխանողը նաև նշել է, որ իր կողմից բերվել են գործի համար 
նշանակություն ունեցող անհրաժեշտ միջնորդություններ, այդ թվում կալանքի ձևով 
ընտրված խափանման միջոցը ՀՀ քր դատ. օր-ի 151 հոդվածի կարգով փոխելու և 
վերացնելու մասին, մեղադրանքի հիմքերը ներկայացնելու մասին, հանցակազմի 
բացակայությամբ Փեթակչյանին առաջադրված մեղադրանքը վերացնելու և նրա 
նկատմամբ քրեական հետապնդումը դադարեցնելու մասին և այլն, բողոքարկվել են 
որոշումներ: Կատարվել են թվով 4 առերեսումներ՝ Լ. Անդրիասյանի, Ռ. Սարգսյանի, 
Ս.Ավետիսյանի և Մ.Ստեփանյանի հետ, որոնց բոլորին մասնակցել է:  

Պատասխանողի ներկայացուցիչ Նվեր Սարգսյանը (այսուհետ նաև՝ 
Ներկայացուցիչ) 07․11․2018թ. ներկայացրել է առարկություն, իսկ 12․11․2018 թ.՝ 
առարկության լրացում։ Վերջինս ըստ էության ներկայացրել է հետևյալ դիրքորոշումը. 

 Քննչական կոմիտեն ներկայացրել է գրություն այն մասին, որ Անահիւո 
Սաղաթելյանը թիվ 16852617 գործով մասնակցել է 6 քննչական գործողությունների, 
ներկայացրել է 7 միջնորդություն և 1 դիմում, և դատավարական գործողությունների 
չներկայանալու դեպքեր չեն արձանագրվել: 

 Համաձայն պայմանագրի Անահիտ Սաղաթելյանի ծառայությունները 
ավարտվում են նախաքննության ավարտով: Ըստ էության Անահիտ Սաղաթելյանի 
գործողություններով ավարտվել է նախաքննությունը, քանի որ վերջինիս 
միջնորդությամբ Փեթակչյանի նկատմամբ կայացվել է 2 դրվագ առևանգումներով 
հանցակազմի բացակայությամբ մեղադրանքը վերացնելու և գործի մասը կարճելու 
մասին որոշում, որևէ գործողություն Փեթակչյանի մասնակցությամբ չի կատարվել, 
բացառությամբ վկա Ա.Կարապետյանի հետ առերեսման: Ի դեպ, այդ առերեսմամբ 
վկան պնդել է Փեթակչյանին մեղադրանքով առաջադրված հանգամանքները: 
Հետագայում, առանց լրացուցիչ գործողությունների Փեթակչյանին առաջադրված 
մեղադրանքի 2 դրվագ առևանգումների մասը նախաքննությամբ վերացվել է: 

 Անահիտ Սաղաթելյանը ծառայություներ է մատուցել մինչև 26.01.2018 
թվականը, որից հետո պաշտպանյալը հրաժարվել է նրա ծառայություններից, առանց 
որևէ դժգոհություն արտահայտելու, առկա է գործում: 

 Հատուկ նշենք, որ Դիմողի տղայի նկատմամբ խափանման միջոցը փոխվել 
է (ստորագրություն չհեռանալու մասին) 12.01.18թ., այսինքն, երբ Անահիտ 
Սաղաթելյանը հանդիսացել է Արթուր Փեթակչյանի պաշտպանը: 

 Անահիտ Սաղաթելյանը քննիչի հետ պարզել է, արդյոք իրենից հետո այլ 
քննչական գործողություններ կատարվել են, թե` ոչ: Քննիչը պատասխանել է, որ 
նրանից հետո գործն ուղարկվել է Մասիսի քննչական բաժանմունք, միացվել այլ 
գործի: 

 Անահիտ Սաղաթելյանը պարզել է նաև, որ այլ գործով իրականացվել է 1 
քննչական գործողություն, այն է՝ մեկ առերեսում և գործը ուղարկվել է դատարան: 

 Վերը նշվածից կարող ենք ենթադրել, որ Անահիտ Սաղաթելյանից հետո 
տեղի է ունեցել 1 առերեսում, այն իրականացնելուց հետո ավարտվել է 
նախաքննությունը, այսիքն, եթե չհրաժարվեին փաստաբանի ծառայություններից, 
փաստաբանը պետք է մասնակցեր ընդամենը ես 1 քննչական գործողության: 

 Կողմերի միջև չեն կատարվել փոխադարձ պայմանագրային այլ 
պարտավորություններ: 

 Համաձայն Քննչական կոմիտեի կողմից տրված գրության Անահիտ 
Սաղաթելյանի կողմից անբարեխիղճ ծառայության մատուցման դեպք առկա չէ։ 

 Համաձայն ՀՀ քաղաքացիական օրենսգրքի միակողմանի պայմանագիրը 
լուծելու դեպքում, եթե կողմը ծառայությունը կատարել է բարեխիղճ, մյուս կողմը պետք 
է հատուցի փաստացի կատարած ծախսերը / հոդված 780, կետ 1/ ինչպես նաև նրան 
հատուցի կողմի վնասները, այդ թվում փաստաբանին վճարած որջամիտ գումարը։ 

 Դիմողները չեն նշել, թե ինչ աշխատանք պետք է կատարեր 
Ա.Սաղաթելյանը, որը չի կատարել։ 

Խորհրդի նիստին ներկայացել են Պատասխանողը և իր ներկայացուցիչ 
փաստաբան Նվեր Սարգսյանը։ 

Պատասխանողի ներկայացուցիչը հայտնել է, որ փաստաբան Անահիտ 
Սաղաթելյանը գործել է բարեխիղճ, մասնակցել է քննչական գործողություններին և որ 
Դիմող Արթուր Փեթակչյանի կալանավորումը վերացվել է Անահիտ Սաղաթելյանի 
գործողությունների արդյունքում։ 

Անահիտ Սաղաթելյանը նշել է նաև, որ մեկ անգամ է ուշացել քննչական 
գործողություններից, քանի որ նույն օրն իրեն քննչական գործողությունների մասին 
հայտնել է Արթուր Փեթակչյանը, քննիչն իրեն չի տեղեկացրել, որից հետո ինքը 
զանգահարել է քննիչին, իսկ վերջինս հայտնել է, որ Արթուրի միջոցով տեղեկացրել է։ 
Այդ ընթացքում ինքը գտնվել է քննչական կոմիտեում՝ այլ գործով։ 

 
3.3. Վկաների ցուցմունքները. 
Սույն կարգապահական գործով վկաներ չեն հրավիրվել: 
 
4. Կարգապահական գործը նախապատրաստողի եզրակացությունը, 

եզրակացության վերաբերյալ առարկությունները և գործի հանձնումը Խորհրդին.  
12.05.2018թ. կարգապահական գործը նախապատրաստող անձ Հունան 

Բաբայանը կազմել է եզրակացություն, որի համաձայն կարգապահական վարույթի 
ընթացքում ՀՀ քննչական կոմիտե կատարված հարցմանն ի պատասխան ստացվել է 
03.05.2018թ. 12/11-5-18 գրությունը, որով հայտնել են, որ Արթուր Փեթակչյանի 
վերաբերյալ թիվ 16852617 քրեական գործով փաստաբան Ա.Սաղաթելյանը մասնակցել 

է 6 քննչական կամ այլ դատավարական գործողության (4 առերեսում, մեղադրյալի 
հարցաքննություն, մեղադրյալի պաշտպան ունենալու իրավունքի պարզաբանում), 
վերջինիս կողմից ներկայացվել է 7 միջնորդություն և դիմում, նախատեսված 
քննչական կամ այլ դատավարական գործողություններին չներկայանալու դեպքեր չեն 
արձանագրվել: 

15.05.2018թ. գործը հանձնվել է Խորհրդին: 
Խորհրդի նիստը տեղի է ունեցել 2018 թվականի նոյեմբերի 12-ին, ժամը` 18:45-

ին, ՀՀ փաստաբանների պալատի վարչական շենքում (ք.Երևան, Զաքիյան 7-2, 4-րդ 
հարկ, թիվ 12 սենյակ): 

 
5. Գործի հանգամանքները` առկա ապացույցների վկայակոչմամբ. 
Կանոնագրքի հավելվածը հանդիսացող Փաստաբանի նկատմամբ 

կարգապահական վարույթի իրականացման կարգի (այսուհետ նաև՝ Կարգ) 22-րդ 
հոդվածի 3-րդ մասի համաձայն՝  Խորհուրդը հիմք է ընդունում Նախապատրաստողի 
եզրակացությամբ հաստատված փաստերը, բացառությամբ այն դեպքի, երբ գործում 
գտնվող ապացույցները կամ Խորհրդին ներկայացված լրացուցիչ ապացույցները` սույն 
կարգին համապատասխան գնահատելու արդյունքում Խորհուրդն այլ եզրահանգման է 
գալիս:  

Խորհուրդը ուսումնասիրելով գործում առկա ապացույցները, հաշվի 
առնելով նաև կարգապահական գործը նախապատրաստողի եզրակացությունը, 
հաստատված է համարում հետևյալ փաստերը` 

1. 08.12.2017թ. Դիմող Ռուզաննա Ասատրյանիի և Պատասխանողի միջև 
կնքվել է իրավաբանական ծառայությունների մատուցման պայմանագիր՝ Արթուր 
Փեթակչյանի պաշտպանության համար, որով փաստաբանը պարտավորվել է 
ծանոթանալ քրեական գործի նյութերին։ Իրավաբանական ծառայության մատուցման 
պայմանագրի գինը կազմել է 100․000 (մեկ հարյուր հազար) ՀՀ դրամ, որը 
պայմանագրի 6-րդ կետի համաձայն անկախ գործի ելքից վերադարձման ենթակա չէ։ 

Նշված փաստը հաստատվում է Դիմողի և Պատասխանողի միջև 08․12․2017 
թվականին կնքված է իրավաբանական ծառայությունների մատուցման պայմանագրով։ 

2. 14․12․2017թ․ Դիմող Ռուզաննա Ասատրյանի և Պատասխանողի միջև 
կնքվել է իրավաբանական ծառայությունների մատուցման պայմանագիր, որի գինը 
կազմել է 300․000 (երեք հարյուր հազար) ՀՀ դրամ։ Պայամանագրի 10-րդ կետի 
համաձայն պայմանագրի գործողությունը դադարում է նախաքննության ավարտով։ 

Նշված փաստը հաստատվում է Դիմողի և Պատասխանողի միջև 14․12․2017 
թվականին կնքված է իրավաբանական ծառայությունների մատուցման պայմանագրով։ 

3. Արթուր Փեթակչյանի վերաբերյալ թիվ 16852617 քրեական գործով 
փաստաբան Ա.Սաղաթելյանը մասնակցել է 6 քննչական կամ այլ դատավարական 
գործողության (4 առերեսում, մեղադրյալի հարցաքննություն, մեղադրյալի պաշտպան 
ունենալու իրավունքի պարզաբանում), վերջինիս կողմից ներկայացվել է 7 
միջնորդություն և դիմում, նախատեսված քննչական կամ այլ դատավարական 
գործողություններին չներկայանալու դեպքեր չեն արձանագրվել: 

Նշված փաստը հաստատվում է ՀՀ քննչական կոմիտեի 13.05.2018թ. 12/11-5-18 
գրությամբ։ 

 
6. Պատասխանողի անձը բնութագրող հանգամանքները. 

ՀՀ Փաստաբանների Պալատի ընդհանուր դեպարտամենտի ղեկավարի 
կողմից տրամադրված տեղեկանքի համաձայն Անահիտ Սաղաթելյանը 
փաստաբանական գործունեության արտոնագիրը ստացել է 09․11.2006թ.:             
2015-2018թթ. ժամանակահատվածում վերջինիս նկատմամբ հարուցվել է 1 
կարգապահական վարույթ։ 

Խորհրդի 21"01"2015 թվականի թիվ ԿԳ/12-Ա որոշմամբ Օրենքի 19-րդ հոդվածի 
1-ին մասի 2-րդ կետի և Կանոնագրքի 2"2"2, 2"2"3 և 3"3"1 ենթակետերի խախտման 
համար՝ Անահիտ Սաղաթելյանը ենթարկվել է կարգապահական 
պատասխանատվության։ Վերջինիս նկատմամբ կիրառվել է կարգապահական տույժ՝ 
տուգանք՝ 200"000 ՀՀ դրամի չափով և լրացուցիչ տույժ՝ իր հաշվին լրացուցիչ 
վերապատրաստման դասընթացներին մասնակցություն «Դեոնթոլոգիա» թեմայով՝ 8 
ակադեմիական ժամ ժամաքանակով: 

 
7. Պալատի խորհրդի պատճառաբանված եզրակացությունը և որոշումը. 
Պալատի խորհուրդը գտնում է, որ փաստաբան Անահիտ Սաղաթելյանի 

նկատմամբ հարուցված կարգապահական վարույթը ենթակա է կարճման հետևյալ 
պատճառաբանությամբ. 

Օրենքի 39-րդ հոդվածի առաջին մասի համաձայն` փաստաբանը ենթակա է 
կարգապահական պատասխանատվության սույն օրենքի և փաստաբանի վարքագծի 
կանոնագրքի պահանջները խախտելու համար: 

Օրենքի 19-րդ հոդվածի 1-ին մասի 1-ին կետի համաձայն՝ փաստաբանը 
պարտավոր է՝ ազնվորեն և բարեխղճորեն պաշտպանել վստահորդի իրավունքները և 
օրինական շահերը Հայաստանի Հանրապետության օրենսդրությամբ չարգելված բոլոր 
միջոցներով ու եղանակներով: 

Օրենքի 19-րդ հոդվածի 1-ին մասի 2-րդ կետի համաձայն՝ փաստաբանը 
պարտավոր է՝ պահպանել սույն օրենքի, փաստաբանի վարքագծի կանոնագրքի և 
փաստաբանների պալատի կանոնադրության պահանջները: 

Կանոնագրքի 2.7.2  ենթակետի համաձայն՝ փաստաբանը պարտավոր է 
վստահորդին բարեխիղճ իրավական օգնություն ցույց տալ իր մասնագիտական 
կարողությունների սահմաններում, ինչը ենթադրում է իրավունքի համապատասխան 
ճյուղի իմացություն, վստահորդի հանձնարարությանը վերաբերող բոլոր 
հանգամանքների ուսումնասիրություն, հանձնարարության պատշաճ կատարման 
համար անհրաժեշտ գործողությունների կատարում:  

Կանոնագրքի 3.1.8 ենթակետի համաձայն՝ փաստաբանն իրավական 
օգնություն ցույց տալու հանձնարարությունը չպետք է ընդունի, եթե զբաղվածության 
կամ որևէ այլ պատճառով չի կարող ապահովել հանձնարարության բարեխիղճ և 
ժամանակին կատարումը:  

Կանոնագրքի 3.5.5 ենթակետի համաձայն՝ փաստաբանը պարտավոր է 
ժամանակին, գիտակցաբար և ջանասիրաբար խորհուրդ տալ և պաշտպանել իր 
վստահորդին և հանդես գալ նրա անունից։     

Կանոնագրքի 3.8.5 (1) ենթակետի համաձայն՝ պայմանագիրը լուծելիս 
փաստաբանը պարտավոր է վստահորդին կամ պատվիրատուին վերադարձնել 
պայմանագրով ստացած հոնորարի այն մասը, որի դիմաց փաստացի աշխատանք չի 
կատարվել, եթե իրավական օգնություն ցույց տալու պայմանագրով այլ բան 
նախատեսված չէ: 

Վերլուծելով նշված կանոնները Պալատի խորհուրդը գտնում է, որ սույն գործի 
փաստերի լույսի ներքո անհրաժեշտ է դրանք դիտարկել համակցության մեջ: 
Համադրելով Կանոնագրքի նշված ենթակետերը Պալատի Խորհուրդը գտնում է, որ 
դրանք համակցությամբ մեկնաբանելիս բացահայտվում է փաստաբանի 
գործունեության բարեխղճության, և հանձնարարության պատշաճ և լրիվ կատարման 
իրավական բովանդակությունը: 

Նշված կանոններով փաստաբանի համար սահմանվում են  
պարտականություններ, այն է՝ ելնել վստահորդի նպաստավոր շահերից և 
բարեխղճորեն և ժամանակին պաշտպանել վստահորդի իրավունքներն ու օրինական 
շահերը, տեղեկացնել վստահորդին հանձնարարության կատարման ընթացքի մասին, 
պատասխանել վստահորդին հետաքրքրող հարցերին: Նշվածը ենթադրում է, որ 
փաստաբանը պետք է կիրառի օրենքով չարգելված բոլոր հնարավոր միջոցները 
վստահորդի շահերը լավագույնս պաշտպանելու համար: Ընդ որում, խոսքը 
վերաբերում է այնպիսի գործողությունների կատարմանը, որոնք փաստացի 
արդյունավետ են վստահորդի իրավունքների, ազատությունների և օրինական շահերի 
պաշտպանության պատշաճ ներկայացման համար: Ձևական բնույթի 
գործողությունների կատարումը, որոնք, թեկուզև օրինական են, սակայն տվյալ 
պարագայում օգտակար և արդյունավետ չեն վստահորդի շահերի պաշտպանության 
համար, չի կարող համարվել փաստաբանի մասնագիտական բարեխղճության 
ապացույց: Փաստաբանի մասնագիտական բարձր որակավորումը և իր 
պարտականությունների բարեխիղճ կատարումը փաստաբանության ինստիտուտի 
հանրային ընկալման առանցքային տարրերից են, որոնց բացակայությունն 
արժեզրկում է փաստաբանի՝ որպես իրավապաշտպան և արդարադատության 
կայացմանը նպաստող գործառույթներ իրականացնող անձի հասարակական 
նշանակությունը: 

Սույն կարգապահական գործի քննության արդյունքում հաստատվել է, որ  
Պատասխանողը Արթուր Փեթակչյանի վերաբերյալ թիվ 16852617 քրեական գործով  
մասնակցել է 6 քննչական կամ այլ դատավարական գործողության (4 առերեսում, 
մեղադրյալի հարցաքննություն, մեղադրյալի պաշտպան ունենալու իրավունքի 
պարզաբանում), վերջինիս կողմից ներկայացվել է 7 միջնորդություն և դիմում, 
նախատեսված քննչական կամ այլ դատավարական գործողություններին 
չներկայանալու դեպքեր չեն արձանագրվել: 

Վերոնշյալի հիման վրա Խորհուրդը գտնում է, որ Պատասխանողը բարեխիղճ 
իրավական օգնություն է ցույց տվել իր վստահորդին, ապահովել է հանձնարարության 
բարեխիղճ և ժամանակին կատարումը: 

Ինչ վերաբերում է Կանոնագրքի 3.8.5 (1) ենթակետի Պատասխանողի 
ենթադրյալ խախտում թույլ տալուն, ապա Խորհուրդը, հաշվի առնելով, որ գործի 
քննությամբ չի ապացուցվել Պատասխանողին վերագրվող ոչ բարեխիղճ 
մասնագիտական գործունեության վարքագիծը, գտնում է, որ չի հիմնավորվում նաև, 
Պատասխանողի կողմից Դիմողների համար աշխատանքի կամ դրա մի մասի 
չկատարման փաստը: 

Նշվածի հաշվառմամբ Խորհուրդը գտնում է, որ Պատասխանողի կողմից թույլ 
չի տրվել Օրենքի 19-րդ հոդվածի 1-ին և 2-րդ կետերի, Կանոնագրքի 2.7.2, 3.1.8, 3.5.5 
և 3.8.5 (1) ենթակետերի խախտում:  

Ելնելով վերոշարադրյալից և ղեկավարվելով Օրենքի 10-րդ հոդվածի 5-րդ 
մասի, 39-րդ  հոդվածի 1-ին մասի, 39.7. հոդվածի 5-րդ մասի 2-րդ կետի, 39.8. 
հոդվածի 1-ին մասի 1-ին և 2-րդ կետերի, Հայաստանի Հանրապետության 
փաստաբանների պալատի կանոնադրության 16.26-րդ կետի, Կարգի 28-րդ հոդվածի 
1-ին մասի 1-ին և 2-րդ կետերի, 30-րդ հոդվածի 5-րդ մասի 2-րդ կետի պահանջներով 
Խորհուրդը` 

Ո Ր Ո Շ Ե Ց` 
 
1. Փաստաբան Անահիտ Սաղաթելյանի (արտոնագիր թիվ  

656) նկատմամբ «Փաստաբանության մասին» ՀՀ օրենքի 19-րդ հոդվածի 1-ին և 2-
րդ կետերի, Կանոնագրքի 2.7.2, 3.1.8, 3.5.5 և 3.8.5(1) ենթակետերի պահանջների 
խախտման հատկանիշներով հարուցված թիվ ԿԳ-18052 կարգապահական 
վարույթը կարճել: 

2. Հանձնարարել Պալատի աշխատակազմի ղեկավարին` սույն որոշման 
մասին իրազեկել կողմերին: 

 
Ծանոթություն. Սույն որոշումը կարող է բողոքարկվել դատական կարգով` այն 

ստանալու օրվանից մեկամսյա ժամկետում: Սույն որոշումն օրինական ուժի մեջ է 
մտնում սույն կետով նախատեսված բողոքարկման ժամկետն անցնելուց հետո:              

                         
ՀՀ փաստաբանների պալատի խորհրդի 
կարգապահական գործով 
նիստը նախագահող`                                                             Հրանտ Անանյան 
    

      12 նոյեմբերի 2018թ.  
թիվ ԿԳ/212-Ա 
ք. Երևան                                                                      
 
 


